	ՀԻՄՆԱՎՈՐՈՒՄ
«Հայաստանի Հանրապետության կառավարության 2001 թվականի մարտի 31-ի N 261 որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության

	1.
	Կարգավորման ենթակա ոլորտի կամ խնդրի սահմանումը, առկա իրավիճակը

	
	Հայաստանի Հանրապետության կառավարության 2001 թվականի մարտի 31-ի «Արդյունաբերական վթարների անդրսահմանային ներգործության մասին» կոնվենցիայով նախատեսված իրավասու մարմիններ նշանակելու և կապի կետ ստեղծելու մասին» N 261 որոշմամբ (այսուհետ՝ Որոշում) 1992 թվականի մարտի 17-ին Հելսինկիում ստորագրված «Արդյունաբերական վթարների անդրսահմանային ներգործության մասին» կոնվենցիայով Հայաստանի Հանրապետության ստանձնած պարտավորությունների կատարումն ապահովելու նպատակով Հայաստանի Հանրապետության իրավասու մարմիններ են նշանակվել Հայաստանի Հանրապետության շրջակա միջավայրի նախարարությունը` արդյունաբերական վթարների ներգործությունից շրջակա միջավայրի պահպանության հարցերով և Հայաստանի Հանրապետության կառավարությանն առընթեր նախկին արտակարգ իրավիճակների վարչությունը` արդյունաբերական վթարների ռիսկի նվազեցման, այդպիսի վթարների դեպքում դրանց հետևանքների կանխման և վերացման հարցերով: Միաժամանակ, արդյունաբերական վթարների և դրանց հետևանքների վերացման նպատակով փոխադարձ օգնության մասին ազդարարման համար Հայաստանի Հանրապետության կառավարությանն առընթեր նախկին արտակարգ իրավիճակների վարչությունում ստեղծվել է կապի կետ:
Հայաստանի Հանրապետու​թյան կա​ռավարության 2005 թվականի մայիսի 19-ի N634-Ն որոշմամբ ՀՀ կառավարությանն առընթեր արտակարգ իրավիճակների վարչությունը վերակազմակերպվել է և «Արտակարգ իրավիճակների վարչություն» պետական մարմնի կարգավիճակով ներառվել է ՀՀ տարածքային կառավարման նախարարության կառուցվածքում՝ սահմանելով, որ արտակարգ իրավիճակների բնագավառում լիազոր մարմին է հանդիսանում արտակարգ իրավիճակների վարչությունը:

2005 թվականի սեպտեմբերի 1-ին ուժի մեջ է մտել «Հայաստանի փրկարար ծառայության մասին» ՀՕ-171-Ն օրենքը, որի արդյունքում «Արտակարգ իրավիճակների վարչություն» պետական մարմինը վերանվանվել է ՀՀ տարածքային կառավարման նախարարության «Հայաստանի փրկարար ծառայություն» պետական մարմնի:

Հայաստանի Հանրապետու​թյան կա​ռավարության 2008 թվականի մայիսի 15-ի N531-Ն որոշմամբ «Հայաստանի փրկարար ծառայություն»-ը պետական մարմնի կարգավիճակով ներառվել է ՀՀ արտակարգ իրավիճակների նախարարության կառուցվածքում:

08.12.2011թ. ՀՕ-305-Ն օրենքով «Հայաստանի փրկարար ծառայության մասին» ՀՀ օրենքում կատարվեցին փոփոխություններ, որի արդյունքում՝

- Հայաստանի փրկարար ծառայությունը վերանվանվեց Փրկարար ծառայության.

- Փրկարար ծառայությունը զրկվեց պետական մարմնի կարգավիճակից:

«Պետական կառավարման համակարգի մարմինների մասին» ՀՀ 2018 թվականի մարտի 23-ի ՀՕ-260-Ն օրենքով Փրկարար ծառայությունը սահմանվեց որպես Նախարարությանը ենթակա մարմին և արտակարգ իրավիճակների նախարարության աշխատակազմի փրկարար ծառայությունը գործում է որպես Փրկարար ծառայություն: Այսինքն, Փրկարար ծառայությանը կրկին շնորհվեց պետական մարմնի կարգավիճակ: ՀՀ կառավարության 2018 թվականի մայիսի 22-ի «Նախարարությանը ենթակա մարմինների ենթակայությունը սահմանելու մասին» N 580-Ա որոշմաբ և ՀՀ վարչապետի  2018 թվականի հունիսի 11-ի «Հայաստանի Հանրապետության արտակարգ իրավիճակների նախարարության կանոնադրությունը հաստատելու մասին»  N 740-Լ որոշմամբ Փրկարար ծառայությունը սահմանվել է Արտակարգ իրավիճակների նախարարությանը ենթակա մարմին:
Ուստի, Որոշման մեջ անհրաժեշտ է կատարել տեխնիկական բնույթի փոփոխություններ, մասնավորապես՝ ամբողջ տեքստում «կառավարությանն առընթեր արտակարգ իրավիճակների վարչություն» բառերը և դրանց համապատասխան հոլովաձևերը փոխարինել «արտակարգ իրավիճակների նախարարություն» բառերով և դրանց համապատասխան հոլովաձևերով:

	2.
	Առաջարկվող կարգավորման նպատակը և բնույթը

	
	Ներկայացվող նախագծով առաջարկվում է Որոշման մեջ կատարել տեխնիկական բնույթի փոփոխություններ:

	3.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Փրկարար ծառայության կողմից:

	4.
	Ակնկալվող արդյունքը

	
	Նախագծի ընդունման արդյունքում կաապահովվի Որոշման համապատասխանեցումը գործող օրենսդրության պահանջներին:

	5. 
	Նորմատիվ բնույթի հիմնավորվա​ծությունը

	
	«Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 2-րդ մասի համաձայն՝ նորմատիվ իրավական ակտում փոփոխություն կամ լրացում կարող է կատարվել միայն նույն տեսակի և բնույթի նորմատիվ իրավական ակտով:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

	
	Սույն նախագծի ընդունմամբ այլ իրավական ակտերի ընդունման, գործող իրավական ակտերում փոփոխություններ և/կամ լրացումներ կատարելու անհրաժեշտություն չի առաջանում:

	ՏԵՂԵԿԱՆՔ
Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին

	
	Սույն նախագծի ընդունումը Հայաստանի Հանրապետության 2020 թվականի և հետագա տարիների պետական բյուջեներում եկամուտների և ծախսերի ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:


ՀՀ արտակարգ իրավիճակների նախարար                                     Ֆելիքս Ցոլակյան
